
Yuqoridagi badiiy tafakkur doirasida nostalgiya,  badiiy tilning komporativ qirralari doirasida badiiy vaqt va 
badiiy tilning o‘zaro poetik, stilistik mutanosibligi imkoniyatlari tahlili badiiy asarni o‘rganishning naqadar ulkan 
muammolari mavjud ekanligini ko‘rsatib beradi. Ular yechimini topish jarayonida zamonaviy adabiyotshunoslik 
badiiy tafakkurning yangi yo‘nalishlarini yaratishga intiladi.

Adiba DAVLATOVA, 
CHDPU professori,

filologiya fanlari doktori (DSc)

SHOIR POETIK TAFAKKURINING PSIXOBIOGRAFIK  TADQIQI
Annotatsiya: ushbu maqolada badiiy asar tahlilida muhim kategoriya hisoblangan poetik tafakkur, psixologik 

va biografik tahlil metodlari haqida so‘z yuritiladi. O‘zbekiston xalq shoiri Abdulla Oripov lirikasidagi psixobiografik 
nuqtalar o‘rganilgan. Shoirning badiiy ijod olamiga kirib kelgan ilk yillardan tortib, umrining so‘nggi yillariga qadar 
yozilgan she’rlariga to‘xtalingan.  

Аннотация: в данной статье говорится о методах поэтического мышления, психолого-биографическом 
анализе, который является важной категорией при анализе художественного произведения. Исследуются 
психобиографические моменты в лирике народного поэта Узбекистана Абдуллы Орипова. Обсуждаются 
стихи, написанные от первых лет его творческого творчества до последних лет жизни.

Annotation: this article talks about the methods of poetic thinking, psychological and biographical analysis, 
which is an important category in the analysis of a work of art. Psychobiographical moments in the lyrics of the 
people's poet of Uzbekistan Abdulla Oripov are explored. Poems written from the first years of his creative work to 
the last years of his life are discussed.

Muayyan asarning yaratilishi, tuzatish 
jarayonlaridan o‘tib, o‘quvchi qo‘liga yetib borishi 
bizga noma’lum psixologik, fiziologik, mantiqiy 
fikrlash kabi bosqichlardan o‘tadi. Asarga eng avvalo 
g‘oya, keyin shakl va mazmun tanlanadi. Bu jarayon 
ham aqliy emas, balki hissiy-ekspressiv holat bilan 
chambarchas bog‘liq. Shuning uchun shoir yoki 
yozuvchining “sermahsul ijodi” zamirida uning ruhiy 
holatida sodir bo‘layotgan qarama-qarshiliklarning 
o‘rni beqiyos. Qachonki, ijodkor eng avvalo o‘zi, 
mansub jamiyat qonun-qoidalaridan qoniqmasligi, 
yanada mukammalikni istaversa, tinimsiz ijodiy jarayon 

ham davom etaveradi. Ijodiy jarayonning psixologik 
tahlili fanda keng o‘rganilgan. Biz mazkur faslda 
Abdulla Oripovning she’r yaratish texnikasi emas, 
balki yaratilgan asarlarning shoir fenomeniga, ruhiy 
xaritasiga doir chizgilarni aniqlashga harakat qilamiz. 
Har bir asar mustaqil mavzu, g‘oya va mazmunni 
o‘zida jamlaydi. Lekin u bir ijodkorga tegishli bo‘lsa, 
ular mundarijasida shoir yoki yozuvchining ruhiy 
tarjimai holi – psixobiografiyasi ham mavjud bo‘ladi. 
Psixobiografiya yunoncha so‘zdan olingan bo‘lib, 
ma’lum tarixiy shaxslarning tarjimai holi va shaxsiyatini 
psixologik tahlil qilish janridir. Bunda muayyan shaxs 

Dolzarb mavzu

faoliyatidagi nuqtalarni aniqlashda uning ruhiy 
omillariga alohida e’tibor qaratiladi. Mazkur yondashuv 
XIX asr oxiri – XX asr boshlarida paydo bo‘lgan bo‘lib, 
Leonardo da Vinchi, Gyote, Russo, Shopengauyer, 
Dostoyevskiyning hayoti va ijodi asosida qator 
tadqiqotlar amalga oshirilgan. Psixobiografiya tahlili 
psixoanalitiklar tomonidan amalga oshirilib, shaxsning 
g‘oya va yo‘nalishlari asosida ish olib boradi. Xorijlik 
psixoanalitik olim Erik Erikson tomonidan buyuk 
shaxslar, ijodkorlarning psixotarixiy hayoti orqali ular 
shaxsiyatiga baho berilgan. Bu usul psixobiografik 
metod deb nomlanib, nazarimizda badiiy asarlar yoxud 
ijodkorning butun ijodini o‘rganishda ham qo‘l keladi. 
Bunda olimlar akmeologik tizim asosida ma’lumotlarni, 
asosan, tarjimai holdan oladilar. Biz ham psixologiya 
ilmiga da’vo qilmagan holda, Abdulla Oripovning 
psixobiografiyasini kontent tahlili orqali ko‘rsatishga 
harakat qilamiz. Buning uchun shoirning turli xil ijodiy 
davrlardagi asarlarini o‘rganamiz. Ba’zida katta-katta 
asarlar, masalan, dostonlar ham ijodkor ruhiyatining 
ko‘zgusi sifatida o‘quvchiga axborot uzatishi mumkin. 
Bu birinchidan, yozuvchining ijod dinamikasini 
ko‘rsatsa, ikkinchidan, ijodiy ruhiyati tarixining tarxini 
chizishda ham yordam beradi. Kontent tahlil muayyan 
ijodkor onggidagi ma’naviy, axloqiy, e’tiqodiy, shaxsiy 
komponentlarni tizimli o‘rganadi. Bu ijodkorning tom 
ma’nodagi ijod yo‘lini biografik nuqtalar kesimida tadqiq 
etishga yo‘naltirilgan. Chunki har bir asarda qaysidir 
ma’noda shoirning o‘zligi, she’r yaratilayotganidagi 
“kichik hayoti” mavjudligini inkor etib bo‘lmaydi.

 “Qushcha” e’lon qilinganda, shoir 17 yoshda edi. 
Aynan shu davrda “Yulduzlar”, “Tog‘lar”, “Kapalak va 
men”, “Qo‘shig‘im kabi”, “Kelingiz, do‘stlarim” singari 
she’rlari dunyo yuzini ko‘rgan. Sarlavhalardan ham 
ko‘rinib turibdiki, shoir ona tabiatning, uning bag‘rida 
jo bo‘lgan betakror go‘zallikning shaydosidir. Tabiat, 
sevgi, orzu motivlari yetakchilik qiladi.

“Studentlik yillarim hamma studentlarniki singari 
yillar bo‘ldi. Gʻo‘rlik, do‘st orttirish, birinchi muhabbat 
kabi savdolar yoshlik bilan hamqadam bo‘lib 
yuradi. Men yuqoridagi taassurotlarimni ko‘pincha 
she’r qilib yozardim. Yuragimni bo‘shatib olgan 
bo‘lsam kerakda! Universitetda jahon adabiyotini, 
o‘z adabiyotimizni astoydil o‘rganganmiz”. Ya’ni 
shoir hayotidagi o‘zgarishlar, onasining vafoti, oila 
qurishi, farzandlarning tug‘ilishi, pinhona hujumlar 
girdobida yolg‘iz qolishi kabilardan tushkunlikka 
tushish va o‘z navbatida qayta “yaralish” instinkiga 
ega bo‘ldi. Psixobiografiyasida bu inqiroz va marralar 
hayotining belgilovchi, ruhiyatining tetiklantiruvchi 
omiliga aylandi. Bu esa o‘z navbatida shoirning shaxs 
sifatidagi qarashlarini qat’iylashishiga olib keldi hamda 
yangi badiiy obraz, tasvirlarga boy manba berdi. 
Bu davrga kelib, shoirda o‘ziga, ijodiy potensialiga 
ishonish hissi o‘sdi. Shuning uchun ham “Sozim” 
she’rida “men shoirman, istasangiz shu...” tarzidagi  

ijodkorlik  tuyg‘usi ochiq e’lon qilindi. Ya’ni bu davrga 
kelib, shoir o‘zi ishongan, maqbul ko‘rgan qarashlarni 
tanqidiy tahlil qildi, ularni yangidan baholadi. Shuning 
barobarida yangilarini hayoti, ijodiga olib kirdi. Yillar 
o‘tishi bilan ijodkordagi ishonch, shaxsiyatidagi 
impulslar jamiyat va noravo odamlar ta’sirida yo‘qola 
boradi. Endi uning misralari sho‘xchan, o‘ynoqi emas, 
vazminlik, falsafiylikka aylana boradi.  

Mashrab-u Cho‘lponlarning fojiasiga loqayd 
boqqan bu “olomon” qachon xalqqa aylanadi degan 
savollar uning kichik jussasini bukib, ruhiyatini 
sindirib qo‘yadi. Shuning uchun u dunyoni bus-
butun ko‘rishning imkoni yo‘q degan xulosaga keladi. 
“Ko‘zgu parchalari”da olamni xuddi mozaikalar kabi 
terib tasvirlaydi. Natijada, qalb og‘rig‘i, yurak xastaligi 
– infarktni boshdan kechiradi. Atigi qirq yosh ustida 
turib shunday kasallikka ro‘baru kelganidan nadomat 
chekadi. Dunyodan to‘ymagan  yosh yurakning nolalari 
vidoga aylanadi. Lekin uning vatanparvarligi shu 
darajadaki, u o‘zga makonlarda omonatini topshirishni 
istmaydi. 1980-1985 yillarida O‘zbekiston yozuvchilar 
uyushmasida turli lavozimlarda, shuningdek, 1988-
2008  yillar  “O‘zbekiston mualliflar huquqini himoya 
qilish” rahbari sifatida ish olib bordi. 1996-yildan 
2007-yilga qadar O‘zbekiston yozuvchilar uyushmasi 
raisi vazifasida faoliyat olib bordi. U hattoki oddiy 
ko‘z qarashlardagi ma’noni ham tez ilg‘aydi. Yonidagi 
suhbatdoshining bir jumlasi yoki o‘zini tutishiga qarab 
unga to‘laqonli baho berishga qodir sinchi. Bu xislatlar 
bilan yashash oson emas. Atrofidagi odamning ichini 
bilib turib, unga toqat qilish, muloqot qilish naqadar 
qiyin jarayon. Lekin shunday bo‘lsa-da, shoir odamovi 
emas, u muloqotmand va va’zga moyil shaxs. Bu 
psixobiografik chizgilar she’rlari tahlil orqali ham 
yaqqol ko‘zga tashlanadi.  

Shoir ongida butun hayoti davomidagi katta orzusi 
istiqlolga bo‘lgan intilish kuchli aks etdi. Goh tanqidiy, 
goh ramziy mazmunda bu g‘oya ifodalandi. Shoirning 
shaxsiyati vatanparvarlik tuyg‘usi shu qadar kuchliki, 
bu holat she’rlariga g‘oya berdi. Ozodlik kishining 
ruhini o‘stiradi, unga quvonch bag‘ishlaydi, shu bilan 
birga  shaxs sifatida yangilanishga turtki beradi. Bu 
niyat shoir adabiy biografiyasida doimo bo‘lgan, lekin 
1980-1988-yillarga kelib yanada kuchaygan. Shoir 
ona xalqini yillar davomida aldanganidan armonga 
to‘ladi. Ko‘pgina obrazlarida kommunizm utopiyasining 
kulgili jihatlarini ham ochiq yozadi. Garchi “Chol va 
kommunizm” qissasida buni 1965-yildayoq yozib 
qo‘ygan edi. Shuncha yillik sim-sim og‘riqlar shoir 
ijodiy va shaxsiy kamolotga yetgan pallasida kuchli 
og‘riqqa aylanadi. 

Meni aldab ketdi lo‘ttiboz olchoq,
Ishongan kishim ham ko‘rsatdi yaroq,
Ularni xudoga topshirdim biroq,
Axir u men uchun armon emasmi?

Shu davrda shoir mustaqillik shukronasi, uni asrab-
avaylash, birdamlik, hamjihatlik, xalqqa aylanish 
g‘oyasini badiiy obrazlarda yuksak tasvirlagan. Endi 
u mustaqillik tushunchasining yangi mafkuraviy 
asoslarini izlaydi. Diniy erkinlikni ham ulug‘lagan 
holda “Haj daftari” turkumini yaratadi. Buning biografik 
asosi ham mavjud bo‘lib, shoir haj amallarini ado etish 
baxtiga musharraf bo‘ladi. Ilohiy ibodatlar asnosida 
ruhida tug‘ilgan hissiyotlar, hadislarni she’riy tazmin 
qilish istagi qator ma’rifiy asarlarning tug‘ilishiga 
zamin hozirlaydi. Shoir ijod bilan bir qatorda mas’ul 
lavozimlarda ham faoliyat olib bordi. Xizmat vazifalari 
bilan turli xorijiy davlatlarda safarlarda bo‘ldi. “Jeneva 
daftari” turkumi ana shu davrlar mahsulidir. Lekin shoir 
o‘z-o‘zi bilan yolg‘iz qolganda, ruhiyatining asl chizgilari 
bo‘y ko‘rsataveradi. Yurt mustaqil, hamma shod. 
Lekin shoirning hasratlari hali tugagan emas. U butun 
dunyoda komillik istaydi, odamlarning raso bo‘lishidan 
umidini uzmaydi. Buning teskarisini ko‘rganda ruhan 
eziladi: 

Hech kim hasratimga quloq solmadi,
Ruhimni biror zot anglay olmadi.
Bunda qiladigan ishim qolmadi,
Allohim, oq yo‘l ber, ketar chog‘imda.

Shoir ijodkorlikning qiyin qismatini, izma-iz ta’qib 
qilayotgan hasadni yetuk iste’dod va iste’dodsizlik 
o‘rtasidagi tabiiy tortishuvni hayot tarzi sifatida qabul 
qiladi. Bu kabi ruhiy zo‘riqishlarga, bosimlarga she’r 
vositasida davo izlaydi. Natijada, uning mulohazalari 
chuqurlashib, umuminsoniylik kasb eta boradi. Uning 
asarlarida millat va xalqqa mas’ullik, Vatan ravnaqi 
yo‘lida fidokorona xizmat qilish bilan bog‘liq asarlar 
mundarijasi kenggayadi. Hamma ishni o‘z egasi, 
bilimdoni qo‘liga topshirish kerak, odam bolasi pul, 
mansab, soxta obro‘ yo‘lida o‘zini u yoq bu yoqqa 
tashlayverishi to‘g‘ri emas, degan donishmandona 
xulosalariga keng o‘rin beriladi. 

Orzu qilgan ekan boyvachcha yigit,
Uy qurdi, aqchani sarf etdi talay.

Uyni qo‘riqlardi lekin cho‘loq it,
Bo‘ynigacha qo‘tir, bir ko‘zi g‘ilay.
Shundoq imoratni qurdingmi, Odam,
Topib qo‘y-da endi loyiq itni ham.

Bu she’r tom ma’noda ramziylikka ega. Bu kabi 
tanqidiy tahlilga asoslangan she’rlar ko‘pchilikni tashkil 
qiladi. 

Endi u dunyoviy muammolardan ham, badbin 
kimsalarning ozorlaridan ham charchagan. Ruhiyati va 
ijodiy g‘oyasida iymon, o‘limga chora yo‘qligi, jannatdan 
umidvorlik g‘oyalari birinchi o‘ringa chiqadi. O‘zi shoir 
tabiatida ham, she’rlarida ham Yaratganga topinish, 
murojaat ko‘p uchraydi. Masalan, adabiy merosidagi 
leksemalar statistikasi tahlil qilinganda, Yaratganga 
yuzlanish holatlari 303 marta uchraydi. Ya’ni Xudo so‘zi 
159 marta, Alloh so‘zi esa 144 marta qalamga olingan. 
Bu to‘g‘ridan to‘g‘ri qo‘llanilish holati, bundan tashqari  
Shoir adabiy merosini kuzatganimizda, Ona obrazi va 
so‘zi 1092 holatda,  go‘zal va go‘zallik tushunchasi 137 
marotaba, hasad 74, hasadgo‘y obrazi 23 marta, hayot 
tushunchasi 389, iblis so‘zi 52, shayton esa 87 holatda, 
umumiy esa 139 marta qalamga olinadi. Mana shu 
kategoriyalarni tasniflaganimizda shoir qadrlagan eng 
oliy tuyg‘u Ona ekani, keyingi o‘rinda hayotni sevgani, 
qadrlagani, hayotsevarlik xususiyatlarini aniqlashga 
harakat qildik.  Tasnifning keyingisida esa iblis so‘zi 
bo‘lib, bu orqali real tushuncha va uning xususiyatlarini 
tashuvchi odamlardan zadalik motivi kuchli 
ifodalangan. Keyingi o‘rinda esa, go‘zal va go‘zallik 
kategoriyasi turib, bu asosan shoir ijodining dastlabki 
yigirma yiliga to‘g‘ri keladi. Bora-bora shoir go‘zallik 
deganda boshqa fazilatlarni nazarda tuta boshlaydi. 
Hasad va hasadgo‘y obraziga ham keng to‘xtalgan 
bo‘lib, turli yillarda, turli vaziyat va she’rlarida jami 74 
marta qalamga oladi. Bu uning ong osti uzatmalari 
bo‘lib, ko‘z o‘ngimizda shoirning psixobiografik xaritasi 
paydo bo‘ladi. Ya’ni mazkur tushunchalarning vujudga 
kelish chastotasi muallif ongi va ruhiyati dinamikasi 
makoni bilan bog‘liqdir.

Foydalanilgan adabiyotlar

1. Belyanin V.P. Osnovы psixolingvisticheskoy diagnostiki. M.: Trivola, 2000.-248 s.; Erikson E.H. Life History 
and Historical Moment. N.Y., 1975.; Kolsova V.A., Xolondovich Ye.N. Voploщyeniye duxovnosti v lichnosti i 
tvorchestve F.M. Dostoyevskogo. M.: Izd-vo «Instituta psixologii RAN», 2013. – 304 s.; Xolondovich Ye.N.Sosialno-
psixologicheskiye aspektы formirovaniya i razvitiya genialnoy lichnosti. Psixologiya odarennosti i tvorchestva: 
monografiya / Pod red. prof. L.I. Larionovoy, prof. A.I. Savenkova. M.; SPb.; Izd-vo…: Nestor-Istoriya, 2017.; 
Xolondovich Ye.N. Fenomen duxovnosti geniyev. Nauka. Kultura. Obщyestvo. M.:IPSI RAN.  № 2. 2016.  

2. Davlatova A.R. Abdulla Oripov she’riyatida poetik tafakkur tadriji. Monografiya. – T.: Tafakkur, 2021
3. Davlatova A.R. Abdulla Oripov poetik tafakkurida Navoiy adabiy merosining ta’siri//O‘zMU xabarlari. 2020, 

174-180-betlar.

Dolzarb mavzu


